
ޖެންޑަރ އީކުއަލިޓީ 



ެންޑަރ އިކުއަލިޓީ

ޖެންޑަރ އަކީ ކޮބާ؟

ޖިންސަކީ މީހާގެ ކިބައިގައި ހުންނަ ޠަބިޢީ ސިފަތަކުން ދެނެގަންނަ ކަމެކެވެ. ނަމަވެސް ޖެންޑަރ އަކީ، 

އިޖުތިމާޢީ ގޮތުންނާއި ސަޤާފީ ގޮތުން ވަކި ޖިންސަކަށް ނިސްބަތްކޮށް ޚާއްޞަކުރާ ސިފަތައް ނުވަތަ ދޭ 

މާނަކުރުމެވެ. މީގެ ތެރޭގައި އިޖުތިމާޢީ ގޮތުންނާއި ސަޤާފީ ގޮތުން އަންހެނުންނާއި ފިރިހެނުން ދޭ ދައުރާއި، 

އެނޫންވެސް  ފުރުސަތުތަކާއި  މަސައްކަތާއި،  އުޅުމާއި،  ނިސްބަތްކުރާ  ފިރިހެނުންނަށް  އަންހެނުންނާއި 

ހިމެނެއެވެ. ކަންކަން 

ޖެންޑަރ އިކުއަލިޓީގެ މާނައަކީ ކޮބާ؟

“ޖެންޑަރ އިކުއަލިޓީ” ގެ މާނައަކީ އަންހެނުންނަށާއި ފިރިހެނުންނަށް، ފުރުޞަތުތައް ލިބުމުގެ ހަމަހަމަކަމާއި، 

ފުރުޞަތުތަކަށް ވާޞިލުވުމުގައި ހަމަހަމަވުމާއި، ފުރުޞަތުތަކުން ނަތީޖާ ޙާޞިލުކުރުމުގެ ހަމަހަމަކަމާއި، 

ޙައްޤުތަކާއި މިނިވަންކަމުގެ ފުރިހަމަ މަންފާ ހޯދޭފަދަ މަޢުނަވީ ހަމަހަމަކަމެވެ.

އެނގޭތަ؟

• ވަކި 	 ދިވެހިރާއްޖޭގައި  ގެނެވުނީ،  ވުޖޫދަށް  ޤާނޫނު  އިކުއަލިޓީގެ  ޖެންޑަރ  އަހަރު  ވަނަ   2016

ޖިންސަކަށްވީތީ ކުރާ ތަފާތުކުރުންތައް ނައްތާލައި، ޖެންޑަރ އިކުއަލިޓީ ޤާއިމުކުރުމަށްޓަކައި ޢަމަލުކުރާނެ 

އުސޫލުތައް ކަނޑައެޅުމަށެވެ. ދައުލަތުގެ އިދާރާތަކާއި އަމިއްލަ ފަރާތްތަކުގެ ޒިންމާތަކާއި، މަނާކޮށްފައިވާ 

ތަފާތުކުރުންތައްވެސް މި ޤާނޫނުގައި ބަޔާންކޮށްފައިވެއެވެ.

• އަންނަނިވި ކަންކަމާ ގުޅިގެން ޖެންޑަރ އިކުއަލިޓީ ޤާއިމުކުރުމަށްޓަކައި ޚާއްސަ ފިޔަވަޅުތައް އެޅުމަށް މި 	

ޤާނޫނުން ފުރުޞަތުދެއެވެ:

° މީހެއްގެ ޢަމަލުތަކުގެ ސަބަބުން ވަކި ޖިންސެއްގެ ދުޅަހެޔޮކަމަށް ނޭދެވޭ އަސަރުކުރުން؛	

° ޚިދުމަތެއް ހޯދުމުގައި ވަކި ޖިންސެއްގެ މީހުންނަށް ބޭނުންވާ ކަންކަން ތަފާތުވުން؛ ނުވަތަ	

° ނިސްބަތް 	 އޮތް  ބައިވެރިވުން  ޖިންސެއްގެ  ވަކި  ދިރިއުޅުމުގައި  އާންމު  ޚިދުމަތުގައްޔާއި،  އާންމު 

ދަށްވުން.

• މިފަދަ ބައެއް ޚާއްސަ ފިޔަވަޅުތަކުގެ ތެރޭގައި:	

° ނަތީޖާގެ ހަމަހަމަކަން ޙާޞިލުކުރުމަށް އެކަށީގެންވާ މާޙައުލެއް އަންހެނުންނަށް ޤާއިމުކޮށްދިނުމަށާއި، 	

ޙައްލުކުރުމުގެ  މަދުވުން  މިންވަރު  ތަމްސީލުވާ  އަންހެނުން  ފަންތީގައި  އެކި  މައިދާނުގެ  ސިޔާސީ 

އަލުން  ގޮތް  ބެހިފައިވާ  ވަސީލަތްތައް  ބާރާއި  މެދުގައި  ފިރިހެނުންގެ  އަންހެނުންނާއި  ގޮތުން، 



ގޮތުން  ކުރުމުގެ  އަވަސް  ޤާއިމުކުރުން  ހަމަހަމަކަން  މަޢުނަވީ  ނުވަތަ  ގޮތުން  މުރާޖަޢާކުރުމުގެ 

އެކަމާގުޅޭ ފިޔަވަޅު އެޅުމަށާއި، އަދި އެއް ކަމަކަށް ވުރެ ގިނަ ކަންކަމުގެ ސަބަބުން ނިކަމެތިކަން 

ލިބިފައިވާ މީހުންނާއި، ޖެންޑަރއަށް ބަލައި ތަފާތުކުރެވިފައިވާ މީހުންނާއި، ނިކަމެތިކަން ލިބިފައިވާ 

ފަރުދުންގެ ޙާލަތު ރަނގަޅުކުރުމުގެ ގޮތުން ފިޔަވަޅު އެޅުމަށްޓަކައި ޤާނޫނެއް ފާސްކުރުން، ނުވަތަ 

ޕްރޮގްރާމެއް ނުވަތަ ޙަރަކާތެއް ހިންގުން؛

° މަޢުނަވީ ހަމަހަމަކަން ޤާއިމުކުރުމަށްޓަކައި، ވަކި ޖިންސެއްގެ މީހުންނަށް ޚާއްޞަ ރައްކާތެރިކަމެއް 	

ދިނުން؛

° ޚާއްޞަ 	 އަންހެނުންނަށް  ޙިމާޔަތްކުރުމަށްޓަކައި  ޢަމަލަކުން  އަނިޔާގެ  ކުރާ  އަންހެނަކަށްވީތީ 

ރައްކާތެރިކަމެއް ދިނުން.

• އަސާސީ ޙައްޤުތަކާއި މިނިވަންކަން ލިބިދިނުމުގައި އެމީހެއްގެ ޖިންސަށް ބަލައި ތަފާތުނުކުރެވޭނެކަން 	

ދިވެހިރާއްޖޭގެ ޖުމްހޫރިއްޔާގެ ޤާނޫނުއަސާސީގެ 17 ވަނަ މާއްދާއިން ކަށަވަރުކޮށްދެއެވެ.

• ޤާނޫނުގެ ކުރިމަތީގައި އެންމެން ހަމަހަމަވާނެކަމާއި، ޤާނޫނުގެ ރައްކާތެރިކަމާއި ފައިދާ އެންމެންނަށްވެސް 	

މާއްދާގައި  ވަނަ   20 ޤާނޫނުއަސާސީގެ  ޖުމްހޫރިއްޔާގެ  ދިވެހިރާއްޖޭގެ  ލިބޭނެކަމަށް  ހަމަހަމައަށް 

ބަޔާންކޮށްފައިވެއެވެ.

• މުޢާޙަދާގެ 	 އެ  އާއި،  މުޢާޙަދާ  ނައްތާލުމާބެހޭ  ތަފާތުކުރުންތައް  އެންމެހައި  ދެކޮޅަށްކުރާ  އަންހެނުންނާ 

ދަށުން ހަދާފައިވާ އޮޕްޝަނަލް ޕްރޮޓޮކޯލް ޓު ދަ ކޮންވެންޝަން އޮން އިލިމިނޭޝަން އޮފް އޯލް ފޯމްސް 

އޮފް ޑިސްކްރިމިނޭޝަން އެގެއިންސްޓް ވިމެން ތަސްދީޤުކޮށްފައިވާ 187 ޤައުމުގެ ތެރޭގައި ދިވެހިރާއްޖެ 

ހިމެނެއެވެ. މި ދެ މުޢާޙަދާއަކީ އަންހެނުންގެ ޙައްޤުތަކާއި، މިންތީގެ ހަމަހަމަކަން ޤާއިމުކުރުމަށް ކުރެވޭ 

މަސައްކަތުގައި ބޭނުންކުރެވޭ އެންމެ މައި އަދި ތަފްޞީލީ ބައިނަލްއަޤްވާމީ ލިޔެކިޔުންތަކެވެ. ދިވެހިރާއްޖޭގެ 

ޖެންޑަރ އިކުއަލިޓީގެ ޤާނޫނުގެ ބައްޓަންކޮށްފައިވަނީ މި މުޢާހަދާ ނެގެހެއްޓޭގޮތަށެވެ.

ޖެންޑަރ އިކުއަލިޓީގެ ޤާނޫނުގެ މަޤްޞަދުތައް:

ހޯދައިދިނުމާއި،  ފުރުސަތުތައް  ހަމަހަމަ  ކަންކަމުގައި  ސިޔާސީ  އަދި  އިޖްތިމާޢީ،  އިޤްތިސާދީ،  	)1(

އަސާސީ ޙައްޤުތަކާއި މިނިވަންކަން، ވަކި ޖިންސަކަށް ނުވަތަ ޖެންޑަރއަށް ބަލައި ތަފާތުކުރުމެއްނެތި، 

ހަމަ ކޮންމެ މީހަކަށްވެސް ފުރިހަމައަށް ލިބިގެންވާކަން ކަށަވަރުކޮށްދިނުން؛

އިންސާނީ ޝަރަފާއި ކަރާމާތް ރައްކާތެރިކުރުން؛ 	)2(

ޖެންޑަރ އިކުއަލިޓީ ޤާއިމުކުރުމުގެ ގޮތުން ދައުލަތުގެ އިދާރާތަކުންނާއި ވިޔަފާރި ތަންތަނުންނާއި،  	)3(

ޖަމްޢިއްޔާ ޖަމާޢަތްތަކުންނާއި، ވަޒީފާދޭ ފަރާތްތަކުންނާއި، އެހެނިހެން ޤާނޫނީ ޝަޚްޞުތަކުންނާއި 

އަދި ޢާންމު ފަރުދުން ޢަމަލު ކުރަންޖެހޭ އުސޫލުތައް ކަނޑައެޅުން؛



އިޖްތިމާޢީ ގޮތުންނާއި، އިޤްތިޞާދީ ގޮތުންނާއި، ސިޔާސީ ގޮތުންނާއި އަދި ޘަޤާފީ ގޮތުން ޖެންޑަރ  	)4(

ޢަމަލުކުރަންވީ  އެކަށައެޅުމުގައި  ސިޔާސަތުތައް  އެކަށައަޅަންޖެހޭ  ޤާއިމުކުރުމަށްޓަކައި  އިކުއަލިޓީ 

އުސޫލުތައް ކަނޑައެޅުން؛

އަންހެނަކަށްވީތީ ކުރާ އަނިޔާ ހުއްޓުވުމަށްޓަކައި ފިޔަވަޅު އެޅުން؛ 	)5(

ޖެންޑަރ އިކުއަލިޓީ ޤާއިމުކުރުމަށްޓަކައި ޚާއްޞަ ފިޔަވަޅު އެޅުން؛ 	)6(

ޖިންސުގެ  ދެ  ޤާއިމުކުރުމާއި،  މާޙައުލެއް  ފަދަ  ބާރުވެރިކުރެވޭނެ  ފިރިހެނުން  އަންހެނުންނާއި  	)7(

މީހުންނަށްވެސް ހަމަހަމަ ފުރުޞަތުތައް ތަނަވަސްކޮށްދީ، ހަމަހަމަ ގޮތެއްގައި ނަތީޖާ ޙާޞިލުކުރުމަށް 

މަގުފަހިކޮށްދިނުން.

ޤާނޫނުގައި މަނާކުރެވިފައިވާ ތަފާތުކުރުންތައް

ޖެންޑަރ އިކުއަލިޓީ ޤާނޫނުގައި 5 ބާވަތެއްގެ ތަފާތުކުރުން މަނާކުރެއެވެ. އެއީ:

• ޖެންޑަރއަށް ބަލައި ސީދާ ގޮތުން ކުރާ ތަފާތުކުރުން	

• ޖެންޑަރއަށް ބަލައި ނުސީދާ ގޮތުން ކުރާ ތަފާތުކުރުން	

• ނިޒާމީ ތަފާތުކުރުން	

• ޤާނޫނުގެ 9 ވަނަ މާއްދާގައި ބަޔާންކޮށްފައިވާ ކަންކަމުގެ ތެރެއިން ކަމެއްގެ މައްޗަށް ބަލައި ތަފާތުކުރުން	

• އަންހެނަކަށްވީތީ ކުރާ އަނިޔާގެ ޢަމަލެއް ހިންގުން	

ޖެންޑަރ އަށް ބަލައި ތަފާތުކުރުމަކީ ކޮބާ؟

އަންހެނުންނާއި  މިނިވަންކަން،  ޙައްޤުތަކާއި  އަސާސީ  ނަތީޖާއަކީ،  ނުވަތަ  މަޤްޞަދަކީ،  އެކަމުގެ 

ގޮތަށް  ނެތިގެންދާ  ނުވަތަ  ލިބޭގޮތަށް  އުނިކަން  ޙައްޤަށް  އޮތް  ލިބުމަށް  ހަމަހަމަކަމާއެކު  ފިރިހެނުންނަށް 

އެމީހަކު ނިސްބަތްވާ ޖިންސަށް ނުވަތަ ޖެންޑަރއަށް ބިނާކޮށް، ވަކި ކަމަކުން އެކަހެރި ކުރުމަށް، ނުވަތަ ވަކި 

ކަމެއް މަނާކުރުމަށް، ނުވަތަ ވަކި ކަމެއްގައި ތަފާތުކުރުމުގެ ގޮތުން ކުރެވޭ ކޮންމެ ތަފާތުކުރުމަކީ ޖެންޑަރ 

ތަފާތުކުރުމެވެ. ބަލައި  އަށް 

ނުސީދާގޮތުން ތަފާތުކުރުން ސީދާގޮތުން ތަފާތުކުރުން

އޮންނަ  ހީވެފައި  ތަފާތުކުރުމަކީ،  މިބާވަތުގެ 

އެއްވެސް  މިއިން  ކަމެކެވެ.  އާންމު  މިންވަރަށްވުރެ 

ބަލާލާށެވެ: ކުރިމަތިވެފައިވޭތޯ  ތިބާއަށް  ކަމެއް 

ވަރަށް  މިއީ  އެނގޭފަދައިން،  ނަމުންވެސް 

އޭގެ  ތަފާތުކުރުމެކެވެ.  ކުރެވޭ  ސީދާގޮތެއްގައި 

: އި ގަ ރޭ ތެ



• ނުވަތަ 	 ސިޔާސަތެއް  ނުވަތަ  ގަވާއިދެއް  ވަކި 

އެކުލަވާލެވުމުގެ  އުސޫލެއް  ޢަމަލުކުރަމުންދާ 

ކަންކަން  ބޭއިންޞާފު  ހުރި  ކުރިން 

މިންވަރަށް  އެކަށީގެންވާ  ނައްތާލުމަށްޓަކައި 

ވަކި  ސަބަބުން،  ދެވިފައިނުވުމުގެ  ސަމާލުކަން 

ނަތީޖާތަކެއް  ހަމަހަމަނޫން  ޖެންޑަރއަކަށް 

ކުރިމަތިކުރުވާ ކަމެއް ކަމުގައިވުން؛ ނުވަތަ

• މުއައްސަސާއަކުން 	 ނުވަތަ  ގައި،  ގަވާއިދެއް 

ޢަމަލުކުރާ އުސޫލެއްގައި، ނުވަތަ އެނޫންވެސް 

އެފަދަ ކަމެއްގައި، ޙައްޤުތައް ލިބިގަތުމުގައާއި 

އަންހެނުންނާއި  އަދާކުރުމުގައި  ޒިންމާތައް 

ފިރިހެނުންގެ މެދުގައި ކަނޑައެޅިގެން ފެންނަން 

ބަޔާންކޮށްފައިވުން؛  ތަފާތުކުރުމެއް  އޮންނަ 

ނުވަތަ

• ވަކި ކަމެއް ކުރުމުގައި ޢަމަލުކުރަމުންދާ ގޮތެއްގެ 	

ނަތީޖާއަކީ،  އޭގެ  ނުވަތަ  އެކަމަކީ  ސަބަބުން، 

ހުރި  ޙާލަތެއްގައި  ލިބިދޭފަދަ  ރައްކާތެރިކަން 

ދެރައެއް  ގޮތެއްގައި  އެކަށީގެންނުވާ  މީހަކަށް 

ކަމެއް  ކުރިމަތިކުރުވާ  ދަތިކަމެއް  ނުވަތަ 

ކަމުގައިވުން.

• ޝަޚްޞީ 	 ހުންނަ  ކިބައިގައި  މީހެއްގެ 

ފަހިކަން  އެމީހަކާމެދު  ސަބަބުން  ސިފައެއްގެ 

ކުޑަގޮތަކަށް ޢަމަލުކުރުން ނުވަތަ ޢަމަލުކުރަން 

އުޅުން.

“ނިޒާމީ ތަފާތުކުރުމަކީ” ކޮބާ؟

އެއީ ވަކި ޖިންސެއްގެ މީހުންނަށް ވަކި ބާވަތްތަކުގެ މަސައްކަތެއް ޚާއްޞަކުރުމުގެ ނަތީޖާއެއްގެ ގޮތުން، 

ވަކި ޖިންސެއްގެ މީހުންނަށް ފުރުޞަތު ނުލިބޭ ގޮތަށް އުފެދިފައިވާ ހަމަހަމަކަން ގެއްލިފައިވާ ނިޒާމެއްގެ 

ސަބަބުން ކުރިމަތިވާ ނިޒާމީ ތަފާތުކުރުމެވެ.

ވަކި ކަންކަމުގެ މައްޗަށް ބިނާކޮށް ތަފާތުކުރުން

ޤާނޫނުގެ 9 ވަނަ މާއްދާގައި، ވަކި ކަންކަމުގެ މައްޗަށް ބިނާކޮށް، ސީދާ ގޮތުންވިޔަސް ނުވަތަ ނުސީދާ 

ގޮތުންވިޔަސް ތަފާތުކުރުމަކީ މަނާކަމެކެވެ. މި ކަންކަމަކީ:

• ދަރިމައިވުން ނުވަތަ ދަރިމައިވުމުގެ ފުރުޞަތު އޮތުން	

• ވިހެއުން ނުވަތަ ވިހެއުމުގެ ފުރުޞަތު އޮތުން	

• ގާތުން ކިރުދިނުން ނުވަތަ ގާތުން ކިރުދިނުމުގެ ފުރުޞަތު އޮތުން	

• މީހެއްގެ ޖިންސު	

• ކާވެނީގެ ޙާލަތު	

• ޢާއިލީ ޒިންމާ	



• ޢާންމު ގޮތެއްގައި ވަކި ޖިންސަކަށް ނިސްބަތްކުރާ ސިފަތައް ނުވަތަ އެ ޖިންސަކަށް ނިސްބަތް ނުކުރާ 	

ސިފަތައް

• ޢާންމުކޮށް ވަކި ޖިންސަކަށް ނިސްބަތްކޮށް، އަދާކުރާ ކަމަށް ބެލެވޭ ދައުރަށް ނުވަތަ އަދާނުކުރާ ކަމަށް 	

ބެލެވޭ ދައުރު

• އަންހެނުންނާއި ފިރިހެނުންގެ މެދުގައި އޮންނަ ހަމަހަމަކަން ނެތިގެންދާ ގޮތަށް ޢަމަލުކުރެވޭ އުޞޫލުތައް	

• ވަކި ޖިންސެއްގެ މީހުންގެ ކަރާމަތަށް ގެއްލުން ލިބޭ ގޮތަށް ޢަމަލުކުރެވޭ އުޞޫލުތައް	

• ގޮތުން 	 ސަޤާފީ  ނުވަތަ  ގޮތުން  އިޖުތިމާޢީ  ދަށްވެގެންވާކަމަށް  ނުވަތަ  އިސްވާކަމަށް  ޖިންސެއް  ވަކި 

ޤަބޫލުކުރެވޭ ޤަބޫލުކުރުންތައް

އަންހެނަކަށްވީތީ ކުރާ އަނިޔާ

އަންހެނަކަށްވީތީ ކުރާ އަނިޔާއަކީޖެންޑަރ އަށް ބަލައި ކުރާ ތަފާތުކުރުމެއް ކަމުގައި ބެލޭނެއެވެ.

އަންހެނަކަށްވީތީ ކުރާ އަނިޔާގެ ގޮތުގައި ބެލެވޭނީ ކޮންކަހަލަ ކަންތައްތަކެއް؟

އަންނަނިވި ޢަމަލުތަކުގެ ތެރެއިން ޢަމަލެއް އަންހެނަކާމެދު ހިންގުމަކީ، އަންހެނަކަށްވީތީ ކުރާ އަނިޔާއެއް 

ބެލެވޭނެއެވެ: ކަމުގައި 

• ޤާނޫނު ނަންބަރު 3/2012 )ގެވެށި އަނިޔާ ހުއްޓުވުމުގެ ޤާނޫނު( ގައި ބަޔާންކޮށްފައިވާ ގެވެށި އަނިޔާގެ 	

ޢަމަލެއް؛

• ޤާނޫނު ނަންބަރު 17/2014 )ޖިންސީ ކުށުގެ ޤާނޫނު( ގައި ބަޔާންކޮށްފައިވާ ރޭޕްކުރުން ނުވަތަ ޖިންސީ 	

އަނިޔާގެ ޢަމަލެއް ހިންގުން ނުވަތަ އެފަދަ ޢަމަލެއް ހިންގަފާނެކަމުގެ ބިރުދެއްކުން؛

• ޖިސްމާނީ ނުވަތަ ޖިންސީ ނުވަތަ ނަފްސާނީ ގޮތުން ހާނިއްކަ ލިބޭ ޢަމަލެއް ހިންގުން ނުވަތަ އެފަދަ 	

ޢަމަލެއް ހިންގަފާނެކަމުގެ ބިރުދެއްކުން؛

• މީހެއްގެ ނުރުހުމުގައި ވަކި ތަނެއްގައި ބަންދުކުރުން؛	

• އިޖްތިމާޢީ ގޮތުންނާއި އިޤްތިޞާދީ ގޮތުން ޤަދަރުވެރި ދިރިއުޅުމެއް އުޅުމުގެ ފުރުޞަތު ނުދިނުން؛	

• އަމިއްލައަށް އާމްދަނީ ހޯދައިގެން ދިރިއުޅުމެއް އުޅުމުގެ ފުރުޞަތު ނުދިނުން؛	

• ގައި 	 ޤާނޫނު(  ހުއްޓުވުމުގެ  ގޯނާކުރުން  ފުރައްސާރަކުރުމާއި  )ޖިންސީ   16/2014 ނަންބަރު  ޤާނޫނު 

ބަޔާންކޮށްފައިވާ ޖިންސީ ފުރައްސާރަކުރުމާއި ގޯނާކުރުމުގެ ޢަމަލެއް ނުވަތަ ޢަމަލުތަކެއް ހިންގުން؛

• ހިފުން؛ 	 ބޭނުން  އެމީހުންގެ  ނަހަމަގޮތުގައި  ވަގުފާރިއާއި  އިންސާނީ  އަންހެންކުދިންގެ  އަންހެނުންނާއި 

ނުވަތަ

• އެހެން ޤާނޫނަކުން މަނާކޮށްފައިވާ ޢަމަލެއް އަންހެނަކާމެދު ހިންގުން.	



އިދާރީ ދާއިރާތަކުގައި ދިރިއުޅޭ އަންހެނުން

ފުރުސަތުތަކެއް  ހަމަހަމަ  އަންހެނުންނަށް  ދިރިއުޅޭ  ސަރަހައްދެއްގައިވެސް  ހުރިހާ  ދިވެހިރާއްޖޭގެ 

ކަށަވަރުކޮށްދިނުމަށްޓަކައި، އިދާރީ ދާއިރާތަކުގައި ދިރިއުޅޭ އަންހެނުންނަށް ކަށަވަރުކޮށްދޭންޖެހޭ ޙައްޤުތަކެއް 

ޖެންޑަރ އިކުއަލިޓީ ޤާނޫނުގައި ބަޔާންކޮށްފައިވެއެވެ. މި ޙައްޤުތައް ކަށަވަރުކޮށްދިނުމަކީ ސަރުކާރާއި، ލޯކަލް 

ޒިންމާއެކެވެ. ކައުންސިލުތަކުގެ 

އިދާރީ ދާއިރާތަކުގައި ދިރިއުޅޭ އަންހެނުންނަށް ލިބިދީފައިވާ ޙައްޤުތައް

• ތަރައްޤީއަށް ރޭވޭ އެކި ކަންކަން ފަރުމާކުރުމާއި، ތަފްޞީލުކުރުމާއި، ތަންފީޛުކުރުމުގެ އެކި މަރުޙަލާތަކުގައި 	

އެމީހުންގެ ޢަމަލީ ޙިއްޞާއޮތުން؛

• މަޢުލޫމާތާއި، 	 ގުޅުންހުރި  ޞިއްޙަތާ  ޚިދުމަތާއި،  ފެންވަރުގެ  އަދި  މިންވަރުގެ  ލިބޭ  މަންފާ  ޙަޤީޤީ 

ކައުންސެލިންގ އަދި ޢާއިލާ ރޭވުމާގުޅޭ ޚިދުމަތްތައް ތަފާތުކުރުމެއްނެތި ލިބުން؛

• އިޖްތިމާޢީ އެހީތެރިކަން ފޯރުކޮށްދޭ އެކި ޕްރޮގްރާމްތަކުގެ ސީދާ މަންފާ އެހެން ފަރާތްތަކެކޭ އެއްފަދައިން 	

ލިބުން؛

• އެކި ބާވަތްތަކުގެ ރަސްމީ އަދި ނުރަސްމީ ތަޢުލީމާއި ތަމްރީނު ލިބުން؛	

• ސެލްފް ހެލްޕް ގްރޫޕްތަކާއި ކޯޕަރޭޓިވް ސޮސައިޓީތައް މެދުވެރިކޮށް، ވަޒީފާ އަދާކުރުމަށް ނުވަތަ އަމިއްލަ 	

އަންހެނުން  ފިރިހެނުންނާއި  ފުރުޞަތުތައް  އިޤްތިޞާދީ  ހުރި  ހޯދުމަށް  އާމްދަނީ  މަސައްކަތުން 

އެއްހަމައެއްގައި ހޯދުމުގެ މަގުފަހިވެފައި އޮތުން؛

• މުޖްތަމަޢުގެ ހުރިހާ ޙަރަކާތެއްގައި ބައިވެރިވުމުގެ ފުރުޞަތު އޮތުން؛	

• އެކަށޭނަ 	 ވަސީލަތްތަކާއި،  މާކެޓްކުރުމުގެ  ފެސިލިޓީތަކާއި،  މާލީ  ފިރިހެނުންނަށް  އަންހެނުންނަށާއި 

ހުޅުވިފައި  ފުރުޞަތު  ހަމަހަމަކަމާއެކު  ތަފާތުކުރުމެއްނެތި  މިލްކުރެވިކަމަށް  މުދަލުގެ  ޓެކްނޮލޮޖީއާއި، 

އޮތުން؛ އަދި

• ގޮތުން، 	 ހިމެނޭ  މުއާޞަލާތު  ދަތުރުފަތުރާއި  ޚިދުމަތާއި،  ފެނުގެ  ކަރަންޓާއި  ގޯއްޗާއި، ނަރުދަމާއާއި، 

އެކަށީގެންވާ ފެންވަރެއްގެ ދިރިއުޅުމެއްގެ މަންފާ ހޯދުމުގެ މަގުފަހިވެފައި އޮތުން.

މުއައްސަސާތަކާއި، ފަރުދުންގެ ޒިންމާ

ދައުލަތާއި، ވިޔަފާރި ތަންތަނާއި، ޚިދުމަތްދޭ ފަރާތްތަކާއި، ވަޒީފާދޭ ފަރާތްތައް )ސަރުކާރު އަދި އަމިއްލަ(، 

މީޑިއާ، ތައުލީމީ އަދި މާލީ މުއައްސަސާތަކާއި، ސިޔާސީ އަދި އިޤްތިސާދީ ދާއިރާގެ ޒިންމާތައް ޖެންޑަރ 

އިކުއަލިޓީ ޤާނޫނުގައި ބަޔާންކޮށްފައިވެއެވެ. ތަފްސީލުތައް ތިރީގައި އެވަނީއެވެ:



ދައުލަތުގެ އިދާރާތަކާއި އަދި ވިޔަފާރި ތަންތަނުގެ ޒިންމާތައް

ޖެންޑަރއަށް ބަލައި ކުރާ އެންމެހައި ތަފާތުކުރުން ނައްތާލުން 	)1(

ހަމަހަމަކަން ގެއްލިފައިވާ ނިޒާމެއްގެ ސަބަބުން ކުރިމަތިވާ ނިޒާމީ ތަފާތުކުރުން ނައްތާލުން 	)2(

އަންހެނުންނާއި ފިރިހެނުންގެ މެދުގައި ފުރުސަތުގެ ހަމަހަމަކަން ކުރިއެރުވުން. މީގެ ތެރޭގައި ވަކި  	)3(

ހަމަހަމަކަން  ފުރުސަތުގެ  ނައްތާލުމާއި،  ދަތިކަމެއް  ނުވަތަ  ދެރަކަމެއް  ކުރިމަތިވާ  ޖިންސަކަށް 

ނެތުމުގެ ސަބަބުން ކުރިމަތިވާ ނޭދެވޭ ނަތީޖާގެ އަސަރުތައް ކުޑަކުރުމާއި، ޚިދުމަތްތަކާއި ފަސޭހަތައް 

ލިބިގަތުމުގައި ވަކި ޖިންސަކަށް ބޭނުންޖެހޭ ކަންކަމެއް ވާނަމަ، އެފަދަ ބޭނުންތައް ފުއްދައިދިނުމަށް 

ޖިންސެއްގެ  ވަކި  ދިރިއުޅުމުގައި  ޢާންމު  ޚިދުމަތާއި  ޢާންމު  އެޅުމާއި،  ފިޔަވަޅު  އެކަށީގެންވާ 

ބައިވެރިވުން މަދުކަމަށްވާނަމަ، އެ ޖިންސުގެ މީހުންގެ ބައިވެރިވުން އިތުރުކުރުން ހިމެނޭ.

ވަކި ޖެންޑަރއަކާމެދު މުޖުތަމަޢުގައި ގެންގުޅޭ ނޭދެވޭ ތަޢައްސުބު ނައްތާލުމަށްޓަކައި އަންހެނުންނާއި  	)4(

ފިރިހެނުންގެ މެދުގައި ޖެންޑަރ އިކުއަލިޓީ ޤާއިމްކުރުމާބޭހޭ ވިސްނުމާއި ފިކުރު ކުރިއެރުވުން

އާންމުންނާ ގުޅުންހުރި ޚިދުމަތްތައް ދިނުމުގައި ތަފާތުނުކުރުން

ޚިދުމަތްދޭ ހުރިހާ ފަރާތްތަކުންވެސް އަންނަނިވި ކަންކަން ކަށަވަރުކުރާންވާނެއެވެ:

ޚިދުމަތެއް ލިބިގަތުމަށް ބޭނުންވާ މީހަކީ ވަކި ޖިންސެއްގެ މީހަކު ކަމުގައި ވީތީ، އެފަދަ މީހަކަށް  	)1(

ޚިދުމަތް ފޯރުކޮށް ނުދިނުމުގެ ސަބަބުން ކުރިމަތިވާ ތަފާތުކުރުން ނައްތާލުން؛

ފޯރުކޮށްދިނުން  ޚިދުމަތް  ކަމުގައިވީތީ،  މީހަކު  ޖިންސެއްގެ  ވަކި  މީހަކީ،  ލިބިގަންނަ  ޚިދުމަތް  	)2(

ހުއްޓާނުލުން؛

ޚިދުމަތް ފޯރުކޮށްދިނުމުގައި، މީހެއްގެ ޖިންސަށް ބަލައި، އެމީހަކަށް ދަތިކަމެއް ނުވަތަ ދެރަކަމެއް  	)3(

ކުރިމަތިވާނެ ކަމެއް ނުކުރުން؛

ފަރާތުން  ދޭ  ޚިދުމަތް  ނުވަތަ  މީހަކާމެދު  ބޭނުންވާ  ލިބިގަތުމަށް  ޚިދުމަތް  ފަރާތުގެ  ދޭ  ޚިދުމަތް  	)4(

ނުވަތަ  ގޮތުން  ޖިންސީ  ފޯރުކޮށްދިނުމުގައި،  ޚިދުމަތް  މީހަކާމެދު،  ފޯރުކޮށްދެމުންދާ  ޚިދުމަތް 

އެނޫންވެސް ގޮތަކުން ފުރައްސާރައާއި ގޯނާ ނުކުރުން.

ސަރުކާރު އަދި އަމިއްލަ ތަންތަނުގައި ވަޒީފާދޭ ފަރާތްތަކުގެ ޒިންމާތައް

ވަޒީފާ ދިނުމުގައާއި، ވަޒީފާގައި ހުންނައިރު ދޭ ތަމްރީނުތައް ދިނުމުގައާއި، ވަޒީފާގެ ކުރިއެރުން  	)1(

ދިނުމުގައި އަންހެނުންނަށާއި ފިރިހެނުންނަށް ހަމަހަމަ ފުރުޞަތު ދިނުން؛

އުޖޫރަ  ހަމަހަމަ  ފިރިހެނުންނަށް  އަންހެނުންނަށާއި  ކުރާ  މަސައްކަތެއް  އެއް  ތަނެއްގައި،  އެއް  	)2(

ދިނުން؛



އެއް ތަނެއްގައި ވަޒީފާ އަދާކުރުމުގައި، އަންހެނަކާއި ފިރިހެނެއް ކުރާ މަސައްކަތަކީ، މަސައްކަތުގެ  	)3(

މަސައްކަތެއްނަމަ،  އެއްގޮތް  މިންވަރަކަށް  އެކަށީގެންވާ  ބަލާއިރު،  މަސައްކަތަށް  ކުރާ  އަގަށާއި 

މުސާރައާއި، އިތުރުގަޑީގެ ފައިސާއާއި، ޢިނާޔަތާއި އެލަވަންސް ދިނުމުގައި އެދެފަރާތުގެ މެދުގައި 

ހަމަހަމަ އުސޫލުން ޢަމަލުކުރުން؛

ކުރަންޖެހޭ މަސައްކަތަކީ ކޮންމެހެން ވަކި ޖިންސެއްގެ މީހަކަށްވުން ލާޒިމުކުރާ މަސައްކަތް ފިޔަވައި،  	)4(

ވަޒީފާއަށް އިޢުލާންކޮށް އިޝްތިހާރުކުރާއިރު ހަމައެކަނި ވަކި ޖިންސަކަށް ޚާއްޞަކޮށްގެން އެފަދަ 

ވަޒީފާއެއްގެ ފުރުޞަތު ނުހުޅުވުން؛

ފިރިހެނުންނަށްވުރެ އަންހެނުން މަދުން ކުރިމަތިލާފަދަ ދާއިރާތަކުގެ ވަޒީފާގެ ފުރުޞަތު ހުޅުވާލާއިރު،  	)5(

އިޢުލާންތަކާއި  ވަޒީފާގެ  ގޮތަކަށް  ދަޢުވަތުދޭފަދަ  އަންހެނުންނަށްވެސް  ކުރިމަތިލުމަށް  ވަޒީފާއަށް 

އިޝްތިހާރުތައް ލިޔުން؛

އަންހެނުންނަށް  އަދި  ނައްތާލުމަށާއި  ހުރަސްތައް  ހުރި  ނުކުތުމަށް  މަސައްކަތަށް  އަންހެނުންނަށް  	)6(

މަސައްކަތްކުރަން ފަހި މާޙައުލެއް ޤާއިމުކޮށްދިނުމަށްޓަކައި އެޅެން ހުރި ހުރިހާ ފިޔަވަޅެއް އެޅުން؛ 

އަދި

ތަފާތުކުރުމުގެ ސަބަބުން ލިބޭ ގެއްލުމުން އަރައިގަނެ، ގެއްލުމުގެ ބަދަލު ހޯދުމަށްޓަކައި ޝަކުވާ  	)7(

ހުށަހެޅޭނެ ނިޒާމެއް ޤާއިމުކުރުން.

މީޑިއާގެ ޚިދުމަތްދޭ ފަރާތްތަކާއި، މީޑިއާގައި މަސައްކަތްކުރާ ފަރާތްތަކުގެ ޒިންމާ

މީޑިއާގެ ޚިދުމަތް ދޭ ފަރާތްތަކުންނާއި މީޑިއާގައި މަސައްކަތްކުރާ ފަރާތްތަކުން އަންހެނުންނާއި ފިރިހެނުންގެ 

މެދުގައި ހަމަހަމަކަން ބޭއްވުމުގެ އަސާސް ކުރިއަރުވަންޖެހެއެވެ. އެގޮތުން އަންނަނިވި ކަންކަން ކުރާންވާނެއެވެ:

• އެންމެންނަކީ ހަމަހަމަ ބައެއްކަމުގެ ވިސްނުން ކުރިއެރުވުން؛	

• ތަފާތުކުރުމެއްނެތި އެންމެންނަށްވެސް އެއް ހަމައެއްގައި ޙައްޤާއި ފުރުޞަތު ލިބިގެންވާކަން ޤަބޫލުކުރުން؛ 	

• ޠަބީޢީ ގޮތުން އަންހެނުންނާއި ފިރިހެނުންގެ ކިބައިގައި ތަފާތުތަކެއް ހުރިކަމުގައިވިޔަސް، އަންހެނުންނަށާއި 	

ފިރިހެނުންނަށް މުޖްތަމަޢުގައި ވަކި ޚާއްޞަ ދައުރެއް ކަނޑައެޅުމެއްނެތި ތަމްސީލުކުރުން.

ތަޢުލީމީ ޚިދުމަތްދޭ ފަރާތްތަކާއި މުއައްސަސާތަކުގެ ޒިންމާ

އަންނަނިވި ކަންކަން ކުރުމަކީ، ތަޢުލީމުގެ ޚިދުމަތް ދޭ އިދާރާތަކާއި ފަރާތްތަކުގެ ޒިންމާއެކެވެ:

ބޭއްވުމުގެ  ހަމަހަމަކަން  ދެމެދުގައި  ފިރިހެނުންގެ  އަންހެނުންނާއި  މަންހަޖުގައި  ތަޢުލީމުގެ  	)1(

އަސާސްއާއި، އެންމެންނަކީ ހަމަހަމަ، އެއްހަމައެއްގައި ޙައްޤާއި ފުރުޞަތު ލިބިގެންވާ ބައެއް ކަމަށް 

ޤަބޫލުކުރާ ވިސްނުން ކުރިއެރުވުން؛



ޠަބީޢީ ގޮތުން އަންހެނުންނާއި ފިރިހެނުންގެ ކިބައިގައި ތަފާތުތަކެއް ހުރި ކަމުގައިވިޔަސް، ތަޢުލީމުގެ  	)2(

މަންހަޖުގައާއި ކިޔަވައި ދިނުމުގައި އަންހެނުންނަށާއި ފިރިހެނުންނަށް މުޖްތަމަޢުގައި ވަކި ޚާއްޞަ 

ދައުރެއް ކަނޑައެޅުމެއްނެތި ތަމްސީލުކުރުން؛

ދަސްކުރުމުގައާއި،  ތަމްރީނުވުމުގައާއި،  ހޯދުމުގައާއި،  ފައިދާ  އެއިން  ލިބިގަތުމުގައާއި،  ތަޢުލީމު  	)3(

ހުނަރުތައް ލިބިގަތުމުގައާއި، މަޢުލޫމާތު ދެނެގަތުމުގައާއި، ސައިންސްއާއި ޓެކްނޮލޮޖީގެ މާއްދާތަކުން 

އަންހެނުންނަށާއި  އުފެއްދުމުގައި  ގޮތްތައް  އައު  އަދި  އީޖާދުކުރުމުގައި  ލިބިގަތުމުގައާއި  ފައިދާ 

ފިރިހެނުންނަށް ހަމަހަމަ ފުރުޞަތު ފޯރުކޮށްދިނުން؛

ޢުމުރުގެ  އަރާ  ފުރާވަރަށް  ގޮތުގެމަތިން،  ހަމަހަމަވާ  ފިރިހެންކުދިންނަށް  އަންހެންކުދިންނަށާއި  	)4(

ކުދިންގެ ޞިއްޙަތާބެހޭ ތަޢުލީމު ފޯރުކޮށްދިނުން؛

ކިޔަވާ ކުދިންގެ މެދުގައި، ކިޔެވުމުގެ ބޭރުން ހިންގާ ޙަރަކާތްތަކުގައި ޖެންޑަރ އިކުއަލިޓީ ޤާއިމުކޮށް،  	)5(

އަންހެނުންނަށާއި ފިރިހެނުންނަށް ހަމަހަމަ ފުރުޞަތު ހުޅުވާލައި، އެ ފުރުޞަތުގެ ބޭނުން ހިފުމަށާއި 

މަންފާ ލިބިގަތުމަށް ބާރު އެޅުން؛

ތެރޭގައި  ޑިވެލޮޕްމަންޓްގެ  ޕްރޮފެޝަނަލް  ޓީޗަރުންގެ  ޕްރޮގްރާމްތަކާއި  ތަމްރީނުކުރާ  ޓީޗަރުން  	)6(

ޓީޗަރުންނަށާއި ސްކޫލު ހިންގުމުގައި ޙަރަކާތްތެރިވާ ހުރިހާ ފަރާތްތަކަށްވެސް ޖެންޑަރ އިކުއަލިޓީ 

ޤާއިމުކުރުމާބެހޭ މަޢުލޫމާތާއި ތަމްރީނު ފޯރުކޮށްދިނުން؛ އަދި

ތަންތަނުގައި  ހިންގާ  ޕްރޮގްރާމްތައް  ދަސްކޮށްދޭ  ހުނަރު  ނުވަތަ  އުނގަންނައިދޭ  ތަޢުލީމު  	)7(

ބައިވެރިވުން  އަންހެނުންގެ  ކުރިއަރުވައި،  ހަމަހަމަކަން  މެދުގައި  ފިރިހެނުންގެ  އަންހެނުންނާއި 

އިތުރުކުރުން.

މާލީ ޚިދުމަތްދޭ މުއައްސަސާތަކުގެ ޒިންމާ

ފުރުޞަތު  ހަމަހަމަކަމާއެކު  ޚިދުމަތްތަކަށް  ވަސީލަތްތަކަށާއި  މާލީ  ފިރިހެނުންނަށް  އަންހެނުންނަށާއި 

ފޯރުކޮށްދިނުމަކީ މާލީ ޚިދުމަތް ދޭ އިދާރާތަކުގެ ޒިންމާއެކެވެ. ފިރިހެނުންނާ އެއް ހަމައެއްގައި އަންހެނުންނަށް 

މާލީ ފެސިލިޓީތައް ލިބޭނެ ގޮތް މަގުފަހިކުރުމަށްޓަކައި، މާލީ ޚިދުމަތް ދޭ އިދާރާތަކުންނާއި މާލީ ކަންކަމާބެހޭ 

މުއައްސަސާތަކުން ކަމާބެހޭ ސިޔާސަތުތައް އެކުލަވާލަންވާނެއެވެ.

ސިޔާސީ މައިދާނުގައި ޖެންޑަރ އީކުއަލިޓީ ޤާއިމުކުރުމުގެ ޒިންމާ

ސިޔާސީ މައިދާނުގެ ހުރިހާ ފަންތިއެއްގައި ފިރިހެނުންނާ އެއްހަމަ ފުރުޞަތުތަކެއް އަންހެނުންނަށް  	)1(

މަގުފަހިކޮށްދިނުމަށް މަސައްކަތްކުރުމަކީ ދައުލަތާއި ސިޔާސީ ޕާޓީތަކުގެ ޒިންމާއެކެވެ.



އަންހެނުންގެ  ހަމައެއްގައި  އެއް  ފިރިހެނުންނާ  ފަންތިއެއްގައި  ހުރިހާ  މައިދާނުގެ  ސިޔާސީ  	)2(

ފޯރުކޮށްދިނުމާއި  އެހީތެރިކަން  އަންހެނުންނަށް  އިތުރުކުރުމަށްޓަކައި،  އިސްނެގުން  ބައިވެރިވުމާއި 

ތަމްރީނު ދިނުމަށް މަސައްކަތްކުރުމަކީ، މިނިސްޓްރީގެ ޒިންމާއެކެވެ.

މަޤާމުތަކަށް މީހުން ޢައްޔަންކުރުމުގައާއި، ސަރުކާރުގެ ހުރިހާ ގިންތިތަކުގައި މަސައްކަތްކުރުމުގައާއި،  	)3(

ބައިނަލްއަޤްވާމީ ފެންވަރުގައި ސަރުކާރު ތަމްސީލުކުރުމުގައާއި އަދި ބައިނަލްއަޤްވާމީ ޖަމާޢަތްތަކުގެ 

ފުރުޞަތު  އަންހެނުންނަށް  ހަމައެއްގައި  އެއް  ފިރިހެނުންނާ  ވުމުގައި،  ބައިވެރި  މަސައްކަތުގައި 

ހޯދައިދިނުމަށް މަސައްކަތްކުރުމަކީ، އެއިރަކު އޮންނަ ސަރުކާރެއްގެ ޒިންމާއެކެވެ.

ނެރުމުގައި،  ކެންޑިޑޭޓުން  މަޤާމުތަކަށް  އެފަދަ  ކުރިމަތިލުމުގައާއި،  މަޤާމުތަކަށް  އިންތިޚާބުކުރެވޭ  	)4(

މަސައްކަތްކުރުމަކީ،  ހޯދައިދިނުމަށް  ފުރުޞަތު  އަންހެނުންނަށް  ހަމައެއްގައި  އެއް  ފިރިހެނުންނާ 

ސިޔާސީ ޕާޓީތަކުގެ ޒިންމާއެކެވެ.

އިޤްތިޞާދީ ބާރުވެރިކަން

ހަމައެއްގައި  އެއް  ފިރިހެނުންނާ  ބޭނުންކުރުމުގައި  ލިބުމުގައާއި  ވަސީލަތްތައް  ދާއިރާގައި  އިޤްތިޞާދީ 

އަންހެނުންނާއި  ފެނުމަށް  ފެންނަ  ދާއިރާގައި،  އިޤްތިޞާދީ  އޮންނަންވާނެއެވެ.  ފުރުޞަތު  އަންހެނުންނަށް 

ފިރިހެނުންގެ މެދުގައި ފުރުޞަތުގެ ހަމަހަމަކަން އޮތް ނަމަވެސް، އިޖްތިމާޢީ ގޮތުން ފިރިހެނުންނަށް ވަކި 

ދައުރެއް ދެވިފައި އޮތުމުގެ ސަބަބުން، އަންހެނުންނަށް އިޤްތިޞާދީ ގޮތުން ބާރުވެރިވުމަށް ހުރި ހުރަސްތައް 

ދެނެގަނެ، އެ ހުރަސްތައް ނައްތާލުމަށްޓަކައި ސިޔާސަތު އެކުލަވާލައި ތަންފީޛުކުރުމަކީ ސަރުކާރާއި ދައުލަތުގެ 

ކަމާބެހޭ މުއައްސަސާތަކުގެ ޒިންމާއެކެވެ.

ޤާއިމުކުރުމަށް  އިކުއަލިޓީ  ޖެންޑަރ  އެކުލަވާލުމުގައި  ޕްރޮގްރާމްތައް  ސިޔާސަތުތަކާއި  ބޯހިޔާވަހިކަމާބެހޭ 

އިސްކަންދިނުން

ބިނާވެށީގެ  ރަށްރަށުގެ  އެކުލަވާލުމުގައާއި،  ބޯހިޔާވަހިކަމާބެހޭ ސިޔާސަތުތަކާއި މަޝްރޫޢުތައް ސަރުކާރުން 

ޕްލޭން އެކުލަވާލުމުގައި ޖެންޑަރ އިކުއަލިޓީ ޤާއިމުކުރުމަށް އިސްކަންދޭންވާނެއެވެ. ސަރުކާރުގެ ބޯހިޔާވަހިކަމުގެ 

ސިޔާސަތެއް ނުވަތަ މަޝްރޫޢެއްގެ ދަށުން މަންފާ ލިބުމުގެ ޙަޤީޤީ ފުރުޞަތު އަންހެނުންނަށާއި ފިރިހެނުންނަށް 

ހަމަހަމައަށް އޮންނަންވާނެއެވެ.



ސިއްހީ ޚިދުމަތްދޭ ފަރާތްތަކުގެ ޒިންމާ

އެކަށީގެންވާ ރަނގަޅު ޚިދުމަތާއި އަދި ޞިއްޙަތާ ގުޅުން ހުރި މަޢުލޫމާތު އަންހެނުންނާއި ފިރިހެނުންނަށް 

ހަމަހަމަކަމާއެކު ފޯރުކޮށްދިނުމަކީ ޞިއްޙީ ޚިދުމަތް ދޭ ފަރާތްތަކުގެ ޒިންމާއެކެވެ. މީގެތެރޭގައި އަންނަނިވި 

މަޢުލޫމާތުތައް ހިމެނެއެވެ:

• ދަރިމައިވުމުގެ ޞިއްޙަތާބެހޭ މަޢުލޫމާތު؛	

• ޢާއިލާގެ ޞިއްޙަތާއި ދުޅަހެޔޮކަން ކަށަވަރުކުރުމަށް އެހީތެރިވެދޭފަދަ މަޢުލޫމާތު؛	

• ޢާއިލާ ރޭވުމާބެހޭ މަޢުލޫމާތު.	

މިނިސްޓްރީގެ ޒިންމާ

މިނިސްޓަރު އަންނަނިވި ކަންކަން ކުރާންވާނެއެވެ:

• ހޭލުންތެރިކުރުވުމަށް 	 ރައްޔިތުން  އެކަމަށް  ހުއްޓުވުމަށާއި،  ޢަމަލުތައް  އަނިޔާގެ  ކުރާ  އަންހެނަކަށްވީތީ 

މިނިސްޓްރީގައި ޚާއްސަ ޑިޕާޓްމަންޓެއް އުފެއްދުން؛ 

• ޖެންޑަރ އިކުއަލިޓީ ޤާއިމުކުރުމާއި، އެކަމަށް ރައްޔިތުންގެ ހޭލުންތެރިކަން އިތުރުކުރުވުން؛ 	

• ޖެންޑަރ އީކުއަލިޓީގެ ޤާނޫނުގައި ޒިންމާތައް މަތިކޮށްފައިވާ އިދާރާތަކާއި ފަރާތްތައްފަދަ ކަމާގުޅުންހުރި 	

ފަރާތްތަކާ ގުޅިގެން މަސައްކަތްކުރެވޭނެ ގޮތްތައް ހަމަޖެއްސުން؛ 

• މަސައްކަތްތައް 	 ކުރާ  ފަރާތްތަކުން  އެކި  ދިވެހިރާއްޖޭގައި  ޤާއިމުކުރުމަށްޓަކައި  އިކުއަލިޓީ  ޖެންޑަރ 

ކުރީ  އެންމެ  ހިންގައިދީ،  ގެނެސް  މަސައްކަތްތައް  އެ  ދަށަށް  ސިޔާސަތެއްގެ  ޤައުމީ  ވިލަރެސްކޮށް 

ސަފުގައި، ޤައުމީ ފެންވަރުގައި، މަސައްކަތްކުރުން.

މިނިސްޓްރީން އަންނަނިވި މަސްއޫލިއްޔަތުތައް އުފުލާންވާނެއެވެ:

• ޖެންޑަރ އީކިއަލިޓީގެ ޤާނޫނަށް ޢަމަލުކުރަން ފަށާތާ 6 މަސްދުވަހުގެ ތެރޭގައި، ޤައުމީ ފެންވަރުގައި 	

ޢަމަލުކުރާނެ  ފެންވަރުގައި  ޤައުމީ  ސިޔާސަތަކާއި،  ޤައުމީ  ގޮތުގެ  ޤާއިމުކުރާނެ  އިކުއަލިޓީ  ޖެންޑަރ 

އެކްޝަން ޕްލޭނެއް އެކުލަވާލައި ތަންފީޛުކުރުން؛

• ޙަރަކާތްތެރިވާ 	 ދާއިރާގައި  މި  ފެށުމަށްފަހު،  ތަންފީޛުކުރަން  ޕްލޭން  އެކްޝަން  ސިޔާސަތާއި  ޤައުމީ 

ކޮންމެ  މަޝްވަރާއާއެކު،  ގެ  ޖަމްޢިއްޔާތަކު  މަދަނީ  ތަޖުރިބާކާރުންނާއި،  ފަރުދުންނާއި،  އަމިއްލަ 

ދެއަހަރަކުން އެއްފަހަރު، އެ ސިޔާސަތާއި، އެކްޝަން ޕްލޭން މުރާޖަޢާކޮށް، މުޠާލިޢާ ކުރުން؛

• ޖެންޑަރ އިކުއަލިޓީ ޤާއިމުކުރުމަށްޓަކައި، ތަފާތު ޙަރަކާތްތައް ހިންގައި، ޖެންޑަރ އިކުއަލިޓީ ޤާއިމުކުރުމަށް 	

އެ  ފަރުމާކޮށް،  ފިޔަވަޅުތައް  ތަފާތު  ބޭނުންވާނެ  ނައްތާލުމަށްޓަކައި  ހުރަސްތައް  ހުރި  އަންހެނުންނަށް 

ފިޔަވަޅުތައް ތަންފީޛުކުރުން؛



• ތަފާތުކުރުންތައް 	 ކުރާ  ބަލައި  ޖެންޑަރއަށް  ކުރުމަށާއި،  ހަރުދަނާ  ޤާއިމުކުރުން  އިކުއަލިޓީ  ޖެންޑަރ 

ނައްތާލުމަށްޓަކައި، މިހާރު ޢަމަލުކުރަމުންދާ ޤާނޫނުތަކަށާއި ސިޔާސަތުތަކަށް ގެންނަންޖެހޭ އިޞްލާޙުތައް 

ނުވަތަ އެކަން ކުރުމަށްޓަކައި މަގުފަހިވާނެ ގޮތަކަށް ކަމާބެހޭ ބިލުތައް ރައްޔިތުންގެ މަޖިލީހަށް ހުށަހެޅުން؛

• ޢާންމުން ހޭލުންތެރިކުރުމަށް، ނުވަތަ ވަކިވަކި ޖަމާޢަތްތައް ތަމްރީނުކުރުމަށް ބޭނުންވާ މަޢުލޫމާތުތައް 	

ފޯރުކޮށްދިނުމަށްޓަކައި ތަފާތު ޕްރޮގްރާމުތައް ހިންގުން؛

• ޖެންޑަރއަށް ބަލައި ކުރާ ތަފާތުކުރުންތައް ދެނެގަނެ އެކަން ނައްތާލުމަށްޓަކައި، ޖެންޑަރއަށް ބަލައި ކުރާ 	

ތަފާތުތައް ދެނެގަނެވޭނެފަދަ ތަފާސްހިސާބުތައް ދެ ޖިންސު ވަކިން އެނގޭނެ ގޮތަށް އެއްކޮށް އެކުލަވާލުން؛

• އެކަމުގެ 	 ސަބަބާއި  މެދުވެރިވާ  އަނިޔާކުރުމަށް  އެފަދަ  ޢާންމުކަމާ،  އަނިޔާގެ  ކުރާ  އަންހެނަކަށްވީތީ 

ސަބަބުން ކުރާ އަސަރު ދެނެގަތުމަށް ކުރަންޖެހޭ ދިރާސާތައް ކުރުމާއި، ހޯދަންޖެހޭ ތަފާސް ހިސާބުތައް 

ހޯދުމާއި، އޭގެ ތެރެއިން ޝާއިޢުކުރަންޖެހޭ ކަންކަން ޝާއިޢުކުރުން؛

• ގޮތުގެ 	 ރިޕޯޓުކުރާނެ  މިނިސްޓްރީއަށް  ޢަމަލުތައް  ފަރާތްތަކުގެ  ޚިލާފުވާ  ޤާނޫނާ  އީކުއަލިޓީގެ  ޖެންޑަރ 

ނިޒާމެއް ޤާއިމުކުރުން؛

• ވަޒީފާ ދޭ ފަރާތްތަކުން ޤާއިމުކުރާ ޝަކުވާ ހުށަހަޅާ ނިޒާމެއްގައި އެންމެ ދަށްވެގެން ހުންނަންޖެހޭނެ 	

މިންގަނޑުތައް ކަނޑައެޅުން؛

• އިކުއަލިޓީ 	 ޖެންޑަރ  ފަރާތްތަކަށް  ކަނޑައަޅާ  ސިޔާސަތު  ފަރާތްތަކާއި،  ހަދާ  ގަވާއިދު  ޤާނޫނާއި 

ޤާއިމުކުރުމުގެ ކަންކަމުގައި ލަފައާއި މަޢުލޫމާތު ދިނުން.

ޤާނޫނުން  ނައްތާލުމަށްޓަކައި  ތަފާތުކުރުންތައް  ދިންފަރާތުން،  ވަޒީފާ  އަދާކުރާ  މިހާރު  އަހަރެން 

ކަނޑައަޅާފައިވާ އެއްވެސް ޝަރުތަކާއެއްގޮތަށް ޢަމަލުކޮށްފައެއް ނުވޭ. އަދި އަހަރެންގެ މެނޭޖަރު ޢަމަލުކުރަނީ 

ކިހިނެއް؟ ހަދާނީ  އަހަރެން  އިސްކަންދީގެން.  ފިރިހެނުންނަށް  ބޮޑަށް  އަންހެނުންނަށްވުރެ 

އެފަރާތުން  މައްޗަށް،  ފަރާތެއްގެ  ޚިލާފުވާ  ކަމަކާ  ބަޔާންކޮށްފައިވާ  ޤާނޫނުގައި  އީކުއަލިޓީގެ  ޖެންޑަރ 

މީހަކަށް  ރައްދުވި  ތަފާތުކުރުމެއް  ނުވަތަ  މީހަކަށް  ލިބުނު  ގެއްލުމެއް  ސަބަބުން  ޚިލާފުވުމެއްގެ  ޚިލާފުވި 

ދަޢުވާކުރުމުގެ ޙައްޤު ލިބިގެންވެއެވެ. އެގޮތުން، ކުންފުނިން ނިންމި ނިންމުމެއް މުރާޖަޢާކުރުމަށް ނުވަތަ 

އެ ޝަކުވާއާމެދު 30  ބަލައި،  ކުރާ ޝަކުވާ  ކުންފުންޏާމެދު  އެދެވިދާނެއެވެ.  ހޯދުމަށް  ބަދަލު  އެކަމުގެ 

ދުވަހުގެ ތެރޭގައި ގޮތެއް ނިންމުމަށް ވަޒީފާ ދޭފަރާތަށް ލާޒިމުވެގެންވެއެވެ. 30 ދުވަހުގެ ތެރޭގައި އެކަމާމެދު 

ހުށަހެޅިދާނެއެވެ. އަދި ވަޒީފާދޭ  ގޮތެއް ނިންމާފައިނުވާނަމަ، އެ މައްސަލަ ވަޒީފާއާބެހޭ ޓްރައިބިއުނަލަށް 

ފަރާތުން ނިންމާ ނިންމުމަކާމެދު ހިތްހަމަނުޖެހޭނަމަ، އެ ނިންމުމެއް ނިންމި ތާރީޚުން ފެށިގެން 90 ދުވަހުގެ 

ތެރޭގައި އެ މައްސަލަ ވަޒީފާއާބެހޭ ޓްރައިބިއުނަލަށް ހުށަހެޅިދާނެއެވެ.



)7( ކޯޓުން ނުވަތަ ޓްރައިބިއުނަލުން ނިންމާނީ ކޮންކަމެއްގެ މައްޗަށް ބިނާކޮށް؟

ކޯޓުން ނުވަތަ ޓްރައިބިއުނަލުން ނިންމާ ނިންމުން ބިނާވާނީ އަންނަނިވ ކަންކަމުގެ މައްޗަށެވެ:

• މި ޤާނޫނުގައި މަނާކޮށްފައިވާ ތަފާތުކުރުމެއް ގެންގުޅެފައިވާކަން ނުވަތަ ނޫންކަން؛	

• ތަފާތުކުރުމެއް ގެންގުޅެފައިވާކަން ކަނޑައެޅޭ ހިނދުގައި، އެކަން ބިނާވެގެންވާ ސަބަބުތައް؛	

• ތަފާތުކުރުމެއް ގެންގުޅެފައިނުވާކަން ކަނޑައެޅޭ ހިނދުގައި، އެކަން ބިނާވެގެންވާ ސަބަބުތައް؛	

• ތަފާތުކުރުމެއް ގެންގުޅެފައިވާކަން ކަނޑައެޅޭ ހިނދުގައި، އެކަން އިޞްލާޙުކުރުމަށްޓަކައި އަޅަންޖެހޭނެ 	

ފިޔަވަޅުތައް؛

• ތަފާތުކުރުމެއް ގެންގުޅެފައިވާކަން ކަނޑައެޅޭ ހިނދުގައި، އެފަދަ ތަފާތުކުރުމެއް ގެންގުޅެފައިވާ ފަރާތް 	

-/12,000 ރުފިޔާއާއި -/50,000 ރުފިޔާއާ ދެމެދުގެ ޢަދަދަކުން ޖޫރިމަނާކުރުން.

އަހަރެންނަށް ލިބިދެވޭނީ ކޮންކަހަލަ ބަދަލެއް؟

ބަދަލާމެދު ގޮތެއް ނިންމާނީ ކޯޓުން ނުވަތަ ޓްރައިބިއުނަލުންނެވެ. ކޮށްފައިވާ ޢަމަލުގެ ކުޑަބޮޑުމިނަށް ބަލައި، 

ކޯޓުން ނުވަތަ ޓްރައިބިއުނަލްއިން އަންނަނިވި ގޮތްތަކުގެ ތެރެއިން ގޮތަކަށް ނިންމާނެއެވެ:

ބަދަލު ހޯދުމަށްއެދި ހުށަހަޅާފައިވާ ހުރިހާ ކަންކަމަށް ބަދަލު ނަގައިދިނުން؛ 	)1(

ބަދަލު ހޯދުމަށް އެދި ހުށަހަޅާފައިވާ ކަންކަމުގެ ތެރެއިން ޓްރައިބިއުނަލުން ނުވަތަ ކޯޓުން ކަނޑައަޅާ  	)2(

ބައެއް ކަންކަމަށް ބަދަލު ނަގައިދިނުން؛

ކުރިން ބަދަލު ނަގައިދީފައިވާ ޙާލަތާ އެއްގޮތް ޙާލަތެއް ހިމެނޭ މައްސަލައެއްނަމަ، ކުރިން ދިމާވި  	)3(

ޙާލަތުގައި ނަގައިދިން ބަދަލާ އެއްގޮތް ބަދަލެއް ނަގައިދިނުން.




